
VELSIGNING AV HUS OG HEIM 
 

1 Denne liturgien kan brukast når folk bed presten eller ein annan kyrkjeleg 

medarbeidar om å koma og velsigna den nye heimen deira. 

 

2 Dersom presten blir beden om å koma til hus der ein opplever  at det er uroleg eller 

utrygt, kan denne liturgien også nyttast.  

 

3) Bruk av lys og evt. andre symbol kan ein avgjera lokalt. 

 

4) Salmeforslag: Vår Gud han er så fast ei borg (NoS 296); Herre, signe du og råde 

(NoS 600); Mektigste Kriste (NoS 528); I dine hender, Fader blid (NoS 596); Velt 

all din veg og vande (NoS 461); Ingen er så trygg på ferda (NoS 488); La oss 

vandre i lyset (NoS 871); Jeg er i Herrens hender (NoS 497);  Å, for djup i Jesu 

kjærleik (NoS 494); Velsignet er det hjem for visst (NoS 746); Jesus, lyft ditt ljose 

merke (NoS 109); Sørg for meg, min Fader, du (NoS 304); Til himlene rekker din 

miskunnhet (NoS 307); Alt står i Guds faderhånd (NoS 308); Gud, lær meg å se 

(S97 51); Det er Guds englers dag (259 i forslag til ny Norsk salmebok);      

 

 

 

 

1  Salme 
 

Salmen kan utelatast. 

 

2  Innleiing 
 

L: I namnet åt Faderen og Sonen og Den heilage ande: Fred vere med 

dette huset og alle/ho/han som høyrer til her. 
 

Eller 

L: Nåde vere med dykk og fred frå Gud, vår Far, og Herren Jesus Kristus. 
 

Etter innleiingssordet kan alle som er til stades svara: 

A: Amen. 

 

L: Heimen/bufellesskapet/arbeidsstaden (e.l.) er Guds gode gåve.  

Vi er samla for å høyra Guds ord og be om velsigning over denne 

heimen/dette huset og alle som høyrer til her, så de kan bu/leva/arbeida i 

tryggleik og fred. Jesus seier: «For der to eller tre er samla i mitt namn, 

der er eg midt iblant dei.»   Matt 18,20 
  

 

3 Skriftlesing 

Liturgen, eller ein medliturg, les frå ein eller fleire av desse tekstane: 

 

L: Alle ting blir helga ved Guds ord og bøn. Lat oss høyra Guds ord: 
 

Enten A 

 

Den som sit i skjul hos Den høgste og finn nattely i skuggen av Den 

veldige, han seier til Herren: «Mi tilflukt og mi borg, min Gud som eg set 

mi lit til!» Salme 91, 1-2 
 

Eller B 

 

 

  Eg lyfter auga mine til fjella. 

  Kvar kjem mi hjelp ifrå? 

  Mi hjelp kjem frå Herren, 

  som har skapt himmel og jord. 

  Han vil ikkje la foten din vakla, 

  din vaktar vil ikkje blunda! 

  Sjå, han blundar ikkje og søv ikkje, 

   Israels vaktar. 

   Herren er din vaktar, 

   Herren er din skugge 

   ved di høgre hand. 

   Sola skal ikkje skada deg om dagen, 

   heller ikkje månen om natta. 

   Herren skal vara deg frå alt vondt. 

   Han skal verna om ditt liv. 

   Herren skal vara din utgang og din inngang 

   frå no og til evig tid. Salme 121 

 
 

Eller C 

 

 Herre, du ransakar meg og du veit – 

 du veit om eg sit eller står, 

 på lang avstand kjenner du mine tankar. 

 Om eg går eller ligg, ser du det, 

 du kjenner alle mine vegar. Salme 139, 1-3 

                                                                                             
 

 

Eller D 

Medan dei var på veg, kom Jesus til ein landsby, og ei kvinne som heitte 

Marta, tok imot han i heimen sin. Ho hadde ei syster som heitte Maria, og 

Maria sette seg ved Herrens føter og lydde på orda hans. Men Marta 

hadde det så travelt med alt ho skulle stella til. Og ho gjekk bort til dei og 

sa: «Herre, bryr du deg ikkje om at syster mi lèt meg vera tenar åleine? 

Sei til henne at ho skal hjelpa meg.» Då svara Herren: «Marta, Marta! Du 

gjer deg strev og uro med mange ting. Men det er eitt som er nødvendig. 

Maria har valt den gode delen, og den skal ikkje takast frå henne.» 
Luk 10,38-42 
 

Eller E  

 

Då dei kom bort imot den landsbyen dei skulle til, gjorde han som han 

ville gå vidare. Men dei bad han inntrengjande og sa: «Ver hos oss! Det 

kveldar, og dagen er på hell.» Då gjekk han inn og gav seg til hos dei. Og 

medan han sat til bords med dei, tok han brødet, bad takkebøna, braut det 

og gav dei. Då vart auga deira opna, og dei kjende han att. Men han vart 

usynleg for dei.  Luk 24,28-31 

 
Eller F 

 

 Dagen etter stod igjen Johannes der med to av læresveinane sine. Då 

Jesus kom gåande, såg Johannes på han og sa: «Sjå, Guds lam!» Dei to 

læresveinane høyrde kva han sa og følgde etter Jesus. Jesus snudde seg, 

og då han såg at dei følgde etter, sa han: «Kva leitar de etter?» Dei 

spurde: «Rabbi», – det tyder «lærar» – «kvar bur du?» «Kom og sjå», 

svara Jesus. Så gjekk dei med han og såg kvar han budde, og dei vart 

verande hos han den dagen. Det var omkring den tiande timen.    
Joh 1,35-39 
 
Eller G 

 

Lat ikkje hjartet dykkar uroast! Tru på Gud og tru på meg!  

Fred etterlèt eg dykk, min fred gjev eg dykk. Eg gjev dykk ikkje fred på 

same måten som verda gjer det. Lat ikkje hjartet dykkar uroast, og ver 

ikkje motlause!  Joh 14,1.27 

 

Eller H 
 

Lat Kristi ord få rikeleg rom hos dykk, så de med visdom kan undervisa 

og rettleia kvarandre, med salmar, hymner og åndelege songar. Syng for 

Gud med takk i hjarta! Og alt de gjer, i ord og gjerning, skal de gjera i 

Herren Jesu namn og ved han takka Gud, vår Far.   Kol  3,12-13.16-17 

4 Salme                   
 

Salmen kan utelatast. 

 

 

 

5 Kort tale 
 

Her kan det følgja ein kort tale. 

 

 

6 Bøn 
 

L: Lat oss be: 

 

L: Gode Gud, velsign denne heimen/dette huset (e.l.) og alle som høyrer 

til her. Vern heimen/huset (e.l) mot vondskap og fare. Lat det vera ein 

stad der det er trygt og der fellesskap rår, ein stad der ein kan dela gråt og 

sakn, latter og glede, tru og håp. Vi bed i Jesu namn. Amen. 
 

Eller  

 

L: Gud vår Far, vi takkar for denne heimen/dette huset (e.l.) og vi bed 

deg: Ta  han/det i di gode varetekt. Gje dei som bur her evne og vilje til å 

støtta kvarandre. Ver med dei i medgang og i motgang, når det er trygt og 

når det er uroleg. Lat dei få ta imot kvar dag med forventning og glede. 

Velsign denne heimen/dette huset, alle som høyrer til her, og som her går 

inn og ut. Amen.  
 

Presten kan alternativt be ei fri bøn som passar til situasjonen. 

Deretter følgjer: 

 

A:  

 

   Vår Far i himmelen! 

   Lat namnet ditt helgast. 

   Lat riket ditt koma. 

   Lat viljen din råda på jorda slik som i himmelen. 

   Gjev oss i dag vårt daglege brød, 

   og tilgjev oss vår skuld, 

   slik vi òg tilgjev våre skuldnarar. 

   Og lat oss ikkje koma i freisting, 

men frels oss frå det vonde. 

For riket er ditt 

 og makta og æra i all æve. 

Amen. 
  

Eller 

 

 

A:  

Fader vår, du som er i himmelen! 

Lat namnet ditt helgast. 

Lat riket ditt koma. 

Lat viljen din råda på jorda så som i himmelen. 

Gjev oss i dag vårt daglege brød.  

Forlat oss vår skuld, 

som vi òg forlèt våre skuldmenn. 

Før oss ikkje ut i freisting, 

men frels oss frå det vonde. 

For riket er ditt,  

og makta og æra i all æve. 

Amen. 

 
 

Det er også høve til å bruka Fadervår etter 1920-liturgien. 

 

 

7 Herrens velsigning 
 

L: Ta imot velsigninga. 
 

L: Herren velsigne deg og vare deg. 

Herren la sitt andlet lysa over deg og vere deg nådig. 

Herren lyfte sitt åsyn på deg og gje deg fred. †  

A: Amen.  
 

Eller  

L: Vår Herre Jesu Kristi nåde, Guds kjærleik og Den heilage andens 

Samfunn vere med dykk alle! † 

A: Amen.  

 
Eller 

L: Herren vare din utgang og din inngang frå no og til evig tid. † 

A: Amen.  
 

 

8 Salme  

Salmen kan utelatast. 

 


